
ДУ “Цэнтралізаваная бібліятэчная сістэма г. Віцебска”
БІБЛІЯТЭЧНАЯ

МАЗАІКА
Вып. ІІІ
(Інфармацыйны бюлетэнь з жыцця бібліятэк горада ў ІІІ кв. 2014г.)

Шаноўныя сябры!

Прыміце шчырыя віншаванні з прафесійным святам – Днём бібліятэк!

Кніга для чалавека – заўсёды верны сябар і мудры настаўнік, які дорыць магчымасць дакрануцца да культурнай спадчыны стагоддзяў, дапамагае знайсці адказы на многія пытанні. У сучасным грамадстве, дзе інфармацыя з’яўляецца рухаючай сілай, бібліятэкі, іх каштоўныя калекцыі і сучасныя інфармацыйныя рэсурсы набываюць усё большае значэнне.

Сёння бібліятэкі – гэта шматфункцыянальныя ўстановы, якія паспяхова выконваюць інфармацыйную, сацыякультурную, адукацыйную, камунікатыўную функцыі. Бібліятэка – установа, дзейнасць якой традыцыйна садзейнічае падтрымцы, развіццю і папулярызацыі чытання.

Роля падзвіжніцкай і асветніцкай працы спецыялістаў бібліятэк відавочна. Сваёй нястомнай дзейнасцю вы захоўваеце культурную спадчыну Беларусі, актыўна ўдзельнічаеце ў працэсе фарміравання інфармацыйнага грамадства, выконваеце пачэсную місію выхавання інтэлектуальна моцнай нацыі. Кожны жыхар нашай краіны ўдзячны вам за старанне і любоў да вашай карыснай справы.

Жадаю кожнаму з вас невычэрпнай крыніцы творчасці і духоўнай моцы, асабістага шчасця і поспехаў ва ўсіх галінах вашага жыцця! Няхай у гэтае свята вы ў найбольшай ступені адчуеце гонар за сваю справу, памножыце імкненне да далейшых дасягненняў, аптымізм і веру ў будучыню!                      
                                             Міністр культуры Рэспублікі Беларусь Б.У.Святлоў

        Каб Беларусі вечна быць…                                            

Гісторыка-культурная спадчына – сваеасаблівы летапіс жыцця народа, вынік яго гістарычнага і духоўнага развіцця. Бібліятэкі, выкарыстоўваючы розныя формы работы, імкнуцца выхоўваць у сваіх чытачоў любоў да сваёй Радзімы, зямлі, дзе пачаўся наш лёс. У гэтым годзе Дзень Незалежнасці нашай краіны супаў з 70-годдзем вызвалення Беларусі ад нямецка-фашыстскіх захопнікаў. Гэты падзеі ў бібліятэках горада былі адзначаны шматлікімі мерапрыемствамі і акцыямі.
         ЦГБ імя М. Горкага запрасіла чытачоў на патрыятычны ўрок з мультымедыйнай прэзентацыяй “Квітней, мая Беларусь”, удзельнікамі брэйн-рынгу “Зямля бацькоў – мая зямля” сталі чытачы бібліятэкі імя У. Караткевіча, у бібліятэцы імя А. Гайдара была падрыхтавана літаратурна-музычная кампазіцыя “Беларусь мая сінявокая”, інфармацыйныя гадзіны “Мая вера – мая Беларусь” і “Беларусь ты мая, белакрылая”  адбыліся ў бібліятэках імя Я. Коласа і імя Я. Купалы. Дзіцячая бібліятэка імя М. Астроўскага правяла гутарку “Беларусь – мой дзіўны край”.
            Цэнтральная гарадская бібліятэка імя М. Горкага і дзіцячая бібліятэка імя С. Маршака  Дню Незалежнасці прысвяцілі свята кнігі  «Красуй наш Віцебск сёння і заўжды», якое адбылося на вул. Пушкіна. На свяце былі прадстаўлены кніжныя выставы “Віцебшчына – край подзвігу і славы”, “Віцебская спеўная зямля”, выставы лепшых дзіцячых кніг “Лета пад кніжным парасонам”, працавала “Летняя чытальная зала”. Наведвальнікам свята былі прапанаваны віктарыны “Ці ведаеце вы гісторыю Віцебска?”, “З якой я кнігі”, жартоўныя літаратурныя гаданні, акцыя “Буккросінг. Адпраў кнігу ў падарожжа”. Усім, хто пабываў на свяце, былі падораны рэкламныя буклеты і візітоўкі з адрасамі і тэлефонамі бібліятэк.
У акцыі “Успаміная далёкія гады” бралі ўдзел чытачы бібліятэкі № 7 ( пас. Руба), дзіцячая бібліятэка імя С. Маршака, працягваючы цыкл юбілейных мерапрыемстваў, арганізавала ўрок мужнасці “Без надзеі на памяць і славу” (пра легендарную  абарону Брэсцкай крэпасці), падвяла вынікі акцыі “Прачытай кнігу пра вайну”; на ўроках мужнасці “Хвалюючы летапіс вызвалення” і “Украдзенае дзяцінства” пабывалі чытачы бібліятэк імя Я. Маўра і імя П. Броўкі. 
Бібліятэка імя Я. Купалы арганізавала экспазіцыі творчых работ, прысвечаных Дню Незалежнасці і 1040-годдзю горада: “Град, парящий над Двиной”, работы, выкананыя інвалідамі Установы “Тэрытарыяльны цэнтр сацыяльнага абслугоўвання насельніцтва Чыгуначнага раёна г. Віцебска” ў тэхніцы вышыўкі. Гэта, у асноўным, выявы помнікаў архітэктуры і помнікаў, прысвечаных Вялікай Айчыннай вайне. Фотавыстава “Віцебск на скрыжаваннях стагоддзяў”, аўтарам якой з’яўляецца В. М. Барысенка, актыўны чытач бібліятэкі. Яго фотаработы – гэта гістарычныя праекцыі мінулага і сучаснага Віцебска, якія сам аўтар называе “Фантомы”. На прэзентацыі з канцэртнай праграмай выступіла вакальная група “Ліра” ВДУ імя П. Машэрава.    
45-годдзю з часу адкрыцця мемарыяльнага комплексу “Хатынь” у бібліятэках імя П. Броўкі і Еўфрасінні Полацкай былі прысвечаны гадзіна гісторыі “Гудзяць званы памяці” і цыкл гутарак “Званы Хатыні”.
Прайшлі мерапрыемствы да дня нараджэння Я. Купалы і М. Шагала. Бібліятэка імя М. Багдановіча  запрасіла чытачоў на вечарыну-партрэт “Ушедший мир неповторимый и волнующий” (М. Шагал), бібліятэка імя Е. Лось – на мастацкую вандроўку – “Валошка для Марка Шагала”. У бібліятэцы імя Еўфрасінні Полацкай адбылася мультымедыйная прэзентацыя “Шагал і Віцебск”. Літаратурную гадзіну “Скарбонка купалавай спадчыны”  і літаратурную гасцёўню “Вандроўнік вярнуўся дадому” (М. Шагал) падрыхтавала бібліятэка імя Я. Купалы, у бібліятэцы імя А. Гайдара адбыліся фальклорныя пасядзелкі “На Купала ночка мала”.

Як заўсёды, шырока былі адзначаны такія даты, як Дзень ведаў і Дзень беларускага пісьменства. Бібліятэка імя М. Багдановіча запрасіла чытачоў на ўрок-роздум “Адкрываем разам сусвет”. Ранішнік “Ізноў верасень, ізноў вучоба” адбыўся ў бібліятэцы імя П. Броўкі. Дні ведаў “1-ы званок верасня”,  “Чтоб мудро жить знать надобно немало” і “Ганаруся роднаю краінай” прайшлі ў бібліятэках імя Я. Маўра , імя А. Гайдара і імя Е. Лось.   Разнастайнымі мерапрыемствамі быў адзначаны Дзень беларускага пісьменства: літаратурна-паэтычная кампазіцыя “Францыск Скарына – слаўны сын Беларусі” (б-ка імя П. Броўкі), прэзентацыя беларускіх выданняў “Беларускае слова – ты вечнае” (б-ка імя Е. Лось), “Культурная сталіца верасня – Заслаўе” (б-ка імя Ул. Караткевіча), гутарка “Праз смугу стагоддзяў дайшло да нас слова” (б-ка імя М. Астроўскага), інфармацыйная гадзіна “З гісторыі беларускага пісьменства” (б-ка № 7, пас. Руба), экспрэс-прагляд навінак беларускіх выдавецтваў “Напісанае застаецца” (б-ка імя У. Маякоўскага), гутарка “Нашчадкам слова застаецца” (б-ка імя Еўфрасінні Полацкай), гутарка “Беларускі друк: ад вытокаў да нашых дзён” (б-ка імя Я. Маўра). У бібліятэцы імя Я. Купалы быў падрыхтаваны ўрок роднай мовы “Мова маіх продкаў згаснуць не павінна”.

Экалагічнае выхаванне заўсёды складае значную частку ў рабоце бібліятэк. Бібліятэка імя Л. Талстога арганізавала громкія чытанні “Лясныя гісторыі”, правяла прэзентацыю кнігі В. І. Стомы “Приключания зайчика Рваное Ухо”.  Да Сусветнага дня кітоў і дэльфінаў бібліятэка імя Еўфрасінні Полацкай прымеркавала гутарку “Цікавае побач”, чытачы бібліятэкі імя М. Лынькова сталі ўдзельнікамі пазнавальна-забаўляльнай гульні “Ягаднае асарці” і літаратурнай гадзіны “У природы нет плохой погоды”. Экалагічнае свята “Мы твае сябры, прырода” і падарожжа ў свет кветак “Карагод пялёсткаў” прапанавала сваім чытачам бібліятэка імя М. Астроўскага, а чытачы бібліятэкі імя С. Маршака былі запрошаны у літаратурнае падарожжа “Казкі старога лесу”. Літаратурнае падарожжа “Гэтыя забаўныя жывёлы” да 80-годдзя пісьменніка М. Чарушына і экалагічнае падарожжа “У жабіным царстве, лягушкіным гасударстве” адбыліся ў бібліятэцы імя Е. Лось. 
У бібліятэцы імя А. Гайдара адбылася сустрэча з Н. Р. Ільіной, дачкой віцебскага пісьменніка Рыгора Логінавіча Шакулава, аўтара казак “Тайны зелёного царства”, пад час якой дзеці даведаліся, што работа пісьменніка ў свой час садоўнікам, лесніком і лесаўпарадкавальнікам далі яму магчымасць назіраць і разгадваць таямніцы леса, якія потым склалі змест яго кніг казак. У гэтай жа бібліятэцы адбылася гадзіна экалогіі “Мы чысцім свет”, прысвечаная Сусветнай акцыі “Чысцім планету ад смецця” (21-27 верасня). 

Бібліятэка імя П. Броўкі да Міжнароднага дня абароны бяздомных жывёл арганізавала акцыю “Дзеці супраць жорсткасці”.  Гэты дзень адзначаецца па ініцыятыве міжнароднага таварыства правоў жывёл у ЗША з 1992 года ў 3-ю суботу жніўня. Пад час акцыі прысутныя праслухалі інфармацыю пра  хатніх жывёл, якую карысць яны прыносяць людзям і чаму нельга бяздушна і жорстка адносіцца да іх, крыўдзіць бяздомных. 
     У чалавеку ўсё павінна быць прыгожым…                          

Эстэтычнае выхаванне – адзін з вядучых накірункаў работы бібліятэк, бо яно абуджае ў чалавеку пачуццё прыгажосці, надае асобе высакародства і высокія маральныя паняцці. З гэтай мэтай праводзяцца розныя мерапрыемствы. Было адзначана 170-годдзе рускага мастака І. Я. Рэпіна. У бібліятэцы імя А. Гайдара адбылося пасяджэнне літаратурнай гасцёўні  “Расіянін, праславіўшы Беларусь”, а ў бібліятэцы імя А. Пушкіна прайшла гадзіна краязнаўства “Мастак і яго час”. Чытачы бібліятэкі імя С. Маршака сталі ўдзельнікамі конкурсу дзіцячых малюнкаў “Намалюем казку мы”, бібліятэка імя М. Лынькова правяла гадзіну мастацтва “Па залах Траццякоўскай галерэі”. У канферэнц-зале ЦГБ імя М. Горкага разгорнута экспазіцыя работ чытачкі бібліятэкі В. І. Куряковай, выкананых у тэхніцы энкаустыкі, у гэтай жа бібліятэцы адбылася творчая сустрэча з віцебскай паэтэсай Т. І. Красновай-Гусачэнка. У бібліятэцы імя А. Гайдара прадстаўлена выстава дзіцячай творчасці “Ад кнігі да творчасці”, прысвечаная Дню бібліятэк.         

У музеі-сядзібе Ільі Рэпіна “Здраўнёва” пад час свята “Ільін дзень”, прысвечанага 170-годдзю з дня нараджэння вядомага рускага мастака,  бібліятэка № 7 (пас. Руба) прапанавала наведвальнікам кніжную выставу, прысвечаную жыццю і творчасці І. Я. Рэпіна, агляд літаратуры і інфармацыйную гутарку “Рэпін – пісьменнік”. 
Планета - бібліятэка

У цэнтралізаванай бібліятэчнай сістэме г. Віцебска  стала добрай традыцыяй адзначаць прафесійнае свята Дзень бібліятэк  Тыднем бібліятэк. І кожны год Тыдзень мае сваю адметнасць, насычаны цікавымі і разнастайнымі мерапрыемствамі, сустрэчамі, акцыямі, экскурсіямі.

    Не стаў выключэннем і гэты год. Бібліятэчны тыдзень прайшоў пад назвай “Ёсць храм у кніг - БІБЛІЯТЭКА” і доўжыўся з 10 па 16 верасня. Амаль ва ўсіх бібліятэках прайшлі дні адчыненых дзвярэй, вулічныя акцыі “Як прайсці ў бібліятэку”, літаратурна-музычныя вечарыны, уручэнне “Залатых фармуляраў” і г.д.  У салоне “Натхненне” бібліятэкі імя І. Крылова адбылася свточная літаратурна-музычная вечарына “Как здорово, что все мы здесь сегодня собрались”, у бібліятэцы імя Я. Маўра прайшла акцыя “Кнігавічок і кампанія”, адбыўся “Фестываль дзіцячага чытання”, пад час якога былі узнагароджаны пераможцы праграмы летніх чытанняў у розных намінацыях: хто больш за ўсіх прачытаў кніг летам, хто больш за ўсіх прачытаў казак, навукова-пазнавальных кніг, фэнтэзі і дэтэктываў, прыгодніцкіх кніг і г. д. Члены клуба “Сустрэча” бібліятэкі імя Е. Лось правялі святочнае пасяджэнне “Бібліятэка ў маім жыцці”, музычнае свята “Бібліятэка прымае падарунак” падарылі бібліятэцы імя А. Гайдара навучэнцы ДУ “Школа мастацтваў № 5”, чытачы бібліятэкі імя Я. Купалы былі запрошаны ў завочнае падарожжа па бібліятэках Беларусі “Кожнаму чалавеку адчынены шлях у бібліятэку”. 
        У ЦГБ імя М. Горкага гэты дзень быў адзначаны акцыяй “Бібліяноч – 2014”. Адкрыццё свята на пляцоўцы ля бібліятэкі адбылося з удзелам тэатра “Колесо”. У канферэнц-зале гасцям свята была прапанавана экспазіцыя работ, выкананых у тэхніцы энкаўстыкі, чытачкі бібліятэкі В. А. Куряковай, а чытальная зала прадставіла арт –аб’ект «Через науки, страны и века течёт к нам книжной мудрости река».
       У межах акцыі ў праекце “Кнігі майго жыцця” прайшла сустрэча з мастацкім кіраўніком Нацыянальнага акадэмічнага драматычнага тэатра імя Я. Коласа Валерыем Анісенкам і вядучым майстрам сцэны Юрасём Цвіркам. Пры ўдзеле кіраўніка ваенна-патрыятычнага клуба “Пошук” Анатоля Бурдо адбыўся марафон “Дзякуй за Перамогу”, а віртуальны праект “Прагулкі па Віцебску” з удзелам вядомага краязнаўцы Аркадзя Падліпскага і фатографа Віктара Барысенкава пазнаёміў прысутных з цікавымі мясцінамі і помнікамі дойлідства г. Віцебска.
         Цікава прайшла сустрэча з удзельнікамі спектакля “Королева красоты”, рэжысёр І. Баярынцаў, сваю аўдыторыю прыхільнікаў сабраў народны тэатр-студыя аўтарскай песні ДУ “Цэнтр культуры Віцебск”.

       Цёпла было прынята ўдзельнікамі свята бібліятэчнае дэфіле “Усё цудоўна” з удзелам “Тэатра моды” УА ВГПТК і плэй-шоў “Легенда пра кветкі”. У салоне “Класіка+Кіно” прайшла дэманстрацыя фільма “Воровка книг” па раману Маркуса Зузака.

       Літаратурнае кафэ “Прыют кнігачэя” прапанавала сустрэчу з паэтычным словам. 

        Начная экскурсія ў аддзел кнігасховішча знаёміла наведвальнікаў з выставай “Дары прыроды”, прапанавала літаратурную варажбу,  знаёмства з гараскопам друідаў “Знайдзі сваё дрэва” і магчымасць наведаць СПА-салон “Сакрэты прыгажосці”.

     На працягу ўсяго вечара праходзілі акцыі “Кніга-сюрпрыз”, “Лепшыя 100 кніг. Выбар Віцебска”, Букросінг, “Ты – першы”. У канцы  святочнай  ночы адбыўся флэш-моб “Нашы сэрцы – бібліятэцы”. 

         Завяршэннем тыдня бібліятэк стала літаратурна-забаўляльная праграма “Бібліятэчныя прыцемкі “Кніжкі чытай – свет пазнавай” бібліятэкі імя Еўфрасінні Полацкай. Адкрылі свята вулічнай акцыяй удзельнікі валанцёрскай групы “Доктор Неболит”. У залах бібліятэкі чытачам былі прапанаваны цікавыя літаратурныя віктарыны з уручэннем прызоў пераможцам, выстава дзіцячага малюнка “Сонечны свет”, кніжны лабірынт, агляд новай дзіцячай літаратуры “Кніжны сусвет”, майстар-клас па арыгамі і пляценню ўпрыгожванняў з нітак.

         Навуковае шоў прадставіла “сакрэтная” лабараторыя “XimiKids”, магазін  “Четыре глаза” прапанаваў цікавыя аптычныя эфекты. У фае бібліятэкі можна было пачаставацца смачнай гарбатай з духмяным мёдам.  Вулічная цырымонія “Запалім кніжнае дрэва” завяршыла святочную праграму. 

Інфармацыйна-бібліяграфічным аддзелам ЦГБ  імя М. Горкага ў ІІІ квартале 2014 года выдадзены бібліяграфічны нарыс:

Генадзь Шкуратаў: буклет / склад. Л.Д. Саскевіч; ЦГБ імя М. Горкага; аддз. інфарм.-бібліягр. работы. - Віцебск, 2014. – (Артысты тэатра).
                                   ВІНШУЕМ НАШЫХ КАЛЕГ!

                        (Бібліятэка № 7 пас. Руба адзначае  60-гадовы юбілей)
                    Изба-читальня словом и советом

                     И молодёжь, и стариков влекла.

Хаты-чатальні...  Да іх агеньчыкаў у свой час цягнуліся людзі, каб дачыніцца да ведаў, да сусветнай культуры. Менавіта ад іх святла былі запалены многія зоркі ў шматлікіх галінах ведаў. 

Вось і ў пасёлку Руба ў верасні далёкага 1954 года запаліўся агеньчык хаты-чытальні,  якая ў 1957 годзе была ператворана ў сельскую бібліятэку Біцелеўскага сельскага савета Віцебскага раёна. Гэта дало магчымасць многім людзям адчыніць для сябе захапляючы свет кнігі, зрабіць яе на усё жыццё сваім сябрам і дарадцам. 

Ішоў час. У 1970 годзе ў сувязі з адміністрацыйным дзяленнем г. п. Руба ўвайшоў у склад горада Віцебска, а бібліятэка  ў склад Віцебскай гарадской цэнтралізаванай бібліятэчнай сістэмы. Размяшчалася бібліятэка ў будынку дома культуры “Даламіт”.  Гэта быў невялікі пакойчык плошчай 75 м2. У 1987 годзе бібліятэцы было выдзелена памяшканне плошчай 175м2 у новым будынку палаца культуры ААТ “Даламіт”, дзе бібліятэка знаходзіцца і сёння.

За 60-гадовую гісторыю бібліятэкі ў ёй змянілася не адно пакаленне чытачоў і бібліятэкараў. На сённяшні дзень бібліятэка  г. п. Руба - гэта культурна-асветніцкая ўстанова з кніжным фондам  больш як 25 тысяч, якая абслугоўвае звыш 2,5 тысяч чытачоў. 
Асноўнай мэтай  яе з’яўляецца як мага поўнае і аператыўнае задавальненне запытаў сваіх чытачоў, індывідуальная работа з кожным, паважлівае стаўленне да іх інтарэсаў. Тут праводзіцца цікавая і шматгранная работа па прапагандзе кнігі з ўлікам сучасных патрабаванняў. Чытачы  бібліятэкі становяцца ўдзельнікамі цікавых масавых мерапрыемстваў краязнаўчай тэматыкі, далучаюцца да святла высокай паэзіі і музыкі, чаму дапамагае цеснае супрацоўніцтва з калектывамі Дома культуры і музычнай школы. Падарожжы ў свет роднай прыроды садзейнічаюць экалагічнаму выхаванню чытачоў, праводзяцца сямейныя святы, сумесныя з палацам культуры акцыі да Дня Перамогі “Успаміная далёкія гады”, “Моладзь супраць СНІДу” і інш. 
Сённяшнія здабыткі бібліятэкі складзены працай людзей, якія добрасумленна шчыруюць на ніве служэння людзям і кнізе. Бібліятэка адзначае свой 60-гадовы юбілей.  Супрацоўнікі ДУ “Цэнтралізаваная бібліятэчная сістэма 
г. Віцебска”  віншуюць сваіх калег па рабоце і чытачоў бібліятэкі з гэтай падзеяй. Мы жадаем поспехаў і плёну ў працы, шчасця ў асабістым жыцці, а таксама і калектыву бібліятэкі, і яе чытачам дачакацца часу, калі ў бібліятэку прыйдзе камп’ютэр і дасць новыя магчымасці для больш актыўнага далучэння да сусветнай скарбонкі ведаў.
      ДУ “Цэнтралізаваная бібліятэчная сістэма г. Віцебска”
      Аддзел бібліятэчнай рэкламы і маркетынгу

      Бібліятэчная мазаіка: інфармацыйны бюлетэнь, вып.ІІІ, 2014
      Складальнік: С. А. Каржыцкая

      Маст. афармленне: С. А. Каржыцкая 
      Адказны за выпуск: Г. Г. Данілава
